
LINGVOPOETIKADA SHAKL VA 
MAZMUN BIRLIGI XUSUSIDA 

NAZARIY QARASHLAR

Quvonchoy Yusupova
Osiyo Xalqaro Universiteti dotsenti, PhD

Annotatsiya: Ushbu maqolada lingvopoetik tahlilning asosiy poydevori hisoblangan badiiy asarda shakl va mazmunning 
parchalanmas, organik birligi masalasi nazariy jihatdan tahlil qilingan. Tadqiqotda G‘arb va rus ilmiy-nazariy qarashlari 
(V.Shklovskiy, K.Bruks, V.Odinsov) hamda Sharq mumtoz poetikasi va tasavvuf falsafasidagi (Alisher Navoiy, Jaloliddin 
Rumiy, Atoulloh Husayniy, Ogahiy) zohir (surat/shakl) va botin (ma’no/mazmun) mutanosibligi qiyosiy-analitik yondashuv 
asosida yoritilgan. 

Badiiy matnda shakl faqat mazmunga xizmat qiluvchi vosita emas, balki ba’zan semantik markazga aylanuvchi estetik 
hodisa ekani va bu ikki tushuncha o‘rtasidagi dialektik birlik muallif badiiy konseptini ro‘yobga chiqarishning zaruriy sharti 
hisoblanishi asoslab berilgan.

Kalit so‘zlar: lingvopoetika, shakl va mazmun, dialektik birlik, surat va ma’no, zohir va botin, Alisher Navoiy, Jaloliddin 
Rumiy, Atoulloh Husayniy, Ogahiy, estetik sig‘im.
Abstract: This article theoretically examines the inseparable, organic unity of form and content in literary works, which 
forms the core foundation of linguopoetic analysis. Employing a comparative-analytical approach, the study explores 
Western and Russian theoretical perspectives (V. Shklovsky, C. Brooks, V. Odintsov) alongside Eastern classical poetics 
and Sufi philosophy (Alisher Navoi, Jalal ad-Din Rumi, Ataullah Husayni, Ogahi) regarding the balance between outer 
form (surat) and inner meaning (ma’no). 

It is substantiated that form in a literary text is not merely a vehicle serving content, but an aesthetic phenomenon that can 
itself become the semantic center, and that the dialectical unity between form and content is an essential prerequisite for 
fully realizing the author’s artistic concept.

Key words: linguopoetics, form and content, dialectical unity, form and meaning, manifest and latent, Alisher Navoi, Jalal 
ad-Din Rumi, Ataullah Husayni, Ogahi, aesthetic capacity.
Аннотация: В данной статье теоретически исследуется неразрывная органическая связь формы и содержания в 
художественном произведении, составляющая основу лингвопоэтического анализа. На основе сравнительно-ана-
литического подхода рассматриваются западные и русские теоретические концепции (В. Шкловский, К. Брукс, В. 
Одинцов), а также восточная классическая поэтика и суфийская философия (Алишер Навои, Джалаладдин Руми, 
Атауллах Хусейни, Огахи) в контексте соотношения внешнего (форма/образ) и внутреннего (смысл/содержание). 

Обосновывается, что форма в художественном тексте выступает не просто средством передачи содержания, но 
и ключевым эстетическим явлением, а диалектическое единство формы и содержания является необходимым 
условием полной реализации авторского художественного концепта.

Ключевые слова: лингвопоэтика, форма и содержание, диалектическое единство, сурат и мано, внешнее и вну-
треннее, Алишер Навои, Джалаладдин Руми, Атауллах Хусейни, Огахи, эстетическая емкость.

KIRISH
Lingvopoetik tahlilning poydevorini tashkil etuvchi asosiy postulat1 bu - badiiy asardagi shakl va mazmun

ning parchalanmas, organik birligidir. Bu g‘oya badiiy asarni estetik yaxlitlik sifatida tan olishni metodologik 
imperativ darajasiga ko‘taradi. Unga ko‘ra, badiiy matnda mazmun qanchalik muhim bo‘lsa, uni verbal 
ifodalovchi shakl ham shunchalik muhim ahamiyatga ega. Bunda gap shaklning mazmunga xizmat qiluvchi 
oddiy “jism” emasligi, balki ba’zan uning o‘zi mazmun yetakchiligidagi badiiy niyat taqozosi bilan semantik 
markazga aylanuvchi hodisa ekanligidadir.

1	  https://epistemology_of_science.academic.ru/802/ теоретической_лингвистики_постулаты

MAVZUGA OID ADABIYOTLAR SHARHI
Bu konsepsiyaning ildizlari rus formal maktabi namoyandalarining ishlariga borib taqaladi.
Xususan, V.Shklovskiyning “san’at usul sifatida” (“искусство как прием”) nazariyasi va undagi “остранение” 

(begonalashtirish) tushunchasi aynan shaklning avtomatizmni yengib, narsa-hodisalarni yangicha idrok ettirish 
funksiyasini birinchi planga olib chiqqan edi2. Anglo-amerika “yangi tanqidi” (New Criticism) maktabi vakillari 
ham, xususan K.Bruks, “parafraza vasvasasi” (“heresy of paraphrase”) termini orqali badiiy asar mazmunini 
uning original shaklidan ajratib olib, boshqa so‘zlar bilan ifodalash mumkin emasligini ta’kidlaganlar3.

V.V.Odinsov ta’biri bilan aytganda, badiiy matndagi emotsional-badiiy struktura tabiiy-mantiqiy struktura
larni transformatsiya qiladi4, bu esa o‘z navbatida badiiy shaklning yuksak axboriy va estetik sig‘imini ta’min-
laydi. Shu bois, nasriy asarlarda ham shakliy komponentlarni (masalan, ritm, sintaktik qurilish) o‘zgartirish 
matnning badiiy-estetik butunligiga putur yetkazish, uni destruksiyaga uchratish bilan barobardir. Demak, shakl 
va mazmun bir-biriga qarama-qarshi qo‘yilgan dixotomik tushunchalar emas, balki bir-birini taqozo etuvchi, 
bir-biri orqali mavjud bo‘lgan dialektik birlikdir. Ularning yashirin yoki oshkora muvofiqligi muallifning badiiy 
konseptini to‘laqonli reallashtirishning zaruriy shartidir.

TADQIQOT METODOLOGIYASI
Ayni haqiqat - shakl va mazmunning dixotomik qarama-qarshilik emas, balki dialektik birlik ekanligi, 

ularning muvofiqligi badiiy konseptning to‘laqonli ro‘yobga chiqishining zaruriy sharti ekani Sharq falsafiy-es-
tetik tafakkurining markaziy tamoyillaridan biri sanaladi. Bu g‘oya, ayniqsa, tasavvuf falsafasidagi zohir (tashqi, 
shakl) va botin (ichki, ma’no) birligi, vahdat ul-vujud (borliqning birligi) ta’limoti bilan chambarchas bog‘liq holda 
rivojlangan. 

Alisher Navoiy o‘z asarlarida shakl (lafz) va mazmun (ma’no) mutanosibligi masalasiga alohida e’tibor 
qaratgan. “Surat muvofiqligi va ma’ni mutobiqligi” Alisher Navoiy uchun badiiy mahorat mezonlaridan sanalgan. 
Hazrat “Xazoyin ul-maoniy” debochasida quyidagilarni yozadi: “Sa’y qilindikim, har mazmunda matla’e voqi’ 
bo‘lsa, aksar andog‘ bo‘lg‘aykim, maqta’g‘acha surat xaysiyatidin muvofiq va ma’ni jonibidin mutobiq tushkay...”5

Ushbu fikrlar Alisher Navoiyning nafaqat buyuk shoir, balki o‘tkir adabiyot nazariyotchisi ham bo‘lganini 
isbotlovchi, uning butun ijodiy konsepsiyasini, poetik kredosini6 o‘zida mujassam etgan muhim dasturilamaldir. 
Bu jumlani lingvopoetika - til hodisalarining badiiy matndagi estetik vazifasini o‘rganuvchi fan nuqtayi nazaridan 
tahlil qilish, Alisher Navoiy dahosining yana bir qirrasini ochib beradi. Jumlaning boshlanishidayoq shoir 
yozdim, aytdim kabi fe’llar o‘rniga sa’y qildim (astoydil harakat qildim, intildim) fe’lini qo‘llaydi. Bu so‘z tanlovi 
she’riy ijod Navoiy uchun shunchaki ilhom mahsuli emas, balki jiddiy mehnat, ongli intilish, tinimsiz mashq va 
mashaqqatli riyozat ekanini ko‘rsatadi. -kim bog‘lovchsi esa fikrga izoh, dalillash, xulosaviy ta’kid ma’nolarini 
yuklab, jumlaning mantiqiy va rasmiy-ilmiy ohangini kuchaytiradi.

Mazmun, matla’, maqta’ atamalari bu fikrni shaxsiy, hissiy kechinma sifatida emas, balki mumtoz adabiyot 
qonuniyatlariga asoslangan umumiy, nazariy qoida sifatida taqdim etayotganini bildiradi. Bu uning shoirgina 
emas, balki she’riyatning mukammal bilimdoni, ustasi ekanini namoyon qiladi. Surat she’rning zohiriy, sezgi 
a’zolarimiz bilan idrok etiladigan tomoni. Unga nafaqat badiiy tasvir vositalari (tashbeh, istiora, mubolag‘a), 
balki she’rning butun musiqiy-ohangdorlik tizimi - vazni (aruz), qofiyasi, radifi, so‘z o‘yinlari, umumiy kompozit-
siyasi kiradi.

Ma’ni - she’rning botiniy, aql va qalb bilan anglashiladigan mohiyati, uning g‘oyaviy-falsafiy mazmuni, lirik 
qahramonning ichki dunyosi, his-tuyg‘ularidir. Muvofiq va mutobiq tushunchalari o‘zaro o‘ta nozik ma’no farqlari 
nazarda tutib ishlatilgan. Alisher Navoiyning ushbu birgina jumlasi uning butun ijodi uchun asos bo‘lgan badiiy 
yaxlitlik (yakporalik) konsepsiyasini ifodalaydi.

TAHLIL VA NATIJALAR
Buyuk so‘fiy shoir va mutafakkir Jaloliddin Rumiy uchun moddiy dunyo (surat, shakl) ilohiy ma’nolar (siyrat, 

ma’no) makonidir. Uning nazdida, shakl o‘tkinchi, lekin ma’noga yetish uchun zaruriy vosita, ko‘prikdir. Shaklga 
o‘ralashib qolish halokat, ammo shaklni inkor etib, ma’noga erishib bo‘lmaydi. 

2	  Шкловский В.Б. Искусство как прием // О теории прозы. – М.: Федерация, 1929. – С. 7-23.
3	  Brooks, C. The Well Wrought Urn: Studies in the Structure of Poetry. – New York: Harcourt, Brace & World, 1947. 
4	  Одинцов В.В. Стилистика текста. – М.: Наука, 1980. – С. 161.
5	  Алишер Навоий. Мукаммал асарлар тўплами. Биринчи жилд. ‒ Тошкент: Фан, 1987. ‒ Б. 22. 
6	  Литературный энциклопедический словарь / Под ред. В. М. Кожевникова, П. А. Николаева. - М.: Советская энциклопедия, 

1987. - 751 с. 

ای برادر تو همان اندیشه‌ای مابقی تو استخوان و ریشه‌ای 7

Tarjimasi: (keyingi ikki bayt bilan birgalikda) “Ey birodar, sen faqat andesha (fikr, ma’no)dan iboratsan, 
qolganing esa suyak va teridir. Agar andeshang gul bo‘lsa, sen gulshansan, agar tikan bo‘lsa, o‘tinga ayla-
nasan... Biz suratparast emasmiz, biz ma’no istaymiz. Ammo ma’noni topish uchun suratga xizmat qilish lozim”. 

Jaloliddin Rumiy insonning mohiyatini uning fikri, ya’ni ichki mazmuni bilan belgilaydi. Biroq uning ikkinchi 
jumlasi bizning mavzumiz uchun ayniqsa muhim: “ma’noni topish uchun suratga xizmat qilish lozim”. Ya’ni, tana 
(surat) ruh (ma’no) uchun makon bo‘lganidek, so‘z va she’riy shakl ham ilohiy ma’nolarning jilolanishi uchun 
zaruriy vositadir. Uning mashhur “Masnaviy”si ham aynan hikoyalar (shakl) orqali chuqur irfoniy ma’nolarni 
ochib berishga qurilgan. Darhaqiqat, tasavvufda surat صورت  istilohi zohiriy shakl, tashqi ko‘rinish, jismoniy 
olam va har qanday narsaning moddiy ifodasini anglatadi. U ko‘pincha haqiqiy mohiyatni, ya’ni ma’noni yashirib 
turuvchi parda yoki qobiq sifatida qaraladi. Solik (haqiqat yo‘liga kirgan shaxs) uchun surat o‘tish kerak bo‘lgan 
to‘siqdir.

Jaloliddin Rumiyning “Masnaviy”sidagi quyidagi baytda bu g‘oya yaqqol ifodalangan:

تا به بینی زیر آن وحدت به گنج
صورت سرکش گدازان کن برنج 

Tarjimasi: “Isyonkor suratni azob bilan eritgil, toki uning ostidagi birlik xazinasini ko‘rgaysan”8. 
Ma’no istilohi esa suratning aksi o‘laroq, ichki mohiyat, botiniy haqiqat, asl mazmun va ruhoniy olamni 

ifodalaydi. Bu zohiriy shakllar ortida yashiringan va orifning asosiy maqsadi bo‘lgan ilohiy haqiqatdir. Irfoniy 
tafakkurga ko‘ra, barcha zohiriy shakllar (suratlar) o‘z-o‘zicha mavjud emas, balki ular ichki ma’noning tajallisi 
yoki ifodasidir. Solikning vazifasi suratga aldanib qolmasdan, uning ortidagi ma’noga yetishishdir. Jaloliddin 
Rumiy fikricha, ma’nolar olamida bo‘linish va sanoq yo‘q, u yerda hamma narsa birlashadi:

در معانی قسمت و اعداد نیست
در معانی تجزیه و افراد نیست 

Tarjimasi: “Ma’nolarda qismat va sanoqlar yo‘qdir, ma’nolarda bo‘laklanish va ajralish yo‘qdir”9. 
Sharq poetikasiga oid muhim asar “Badoye’u-s-sanoye’” muqaddimasida muallif Atoulloh Husayniy o‘zini 

tanishtirar ekan, quyidagi baytni keltiradi: 

Kamina banda-yi ma’bud-i ma’niy 
Atoulloh Mahmudu-l-Husayniy

Bu o‘rindagi banda-yi ma’bud-i ma’niy iborasi o‘zbek tiliga “ma’no sanami (ilohi)ning quli” deb o‘giriladi. 
Bu shunchaki bir shoirona tashbeh emas, balki muallifning butun ijodiy e’tiqodini ifodalovchi chuqur falsafiy 
formula hisoblanadi10. Ma’no tushunchasi bu o‘rinda ma’bud, ya’ni sig‘iniladigan, ibodat qilinadigan iloh dara-
jasiga ko‘tarilmoqda. Muallif esa o‘zini o‘sha ilohning sodiq “bandasi”, ya’ni quli sifatida taqdim etadi. Bu bilan 
u o‘z ijodi va butun ilmining asosiy maqsadi shakliy jilvalar yaratish emas, balki yuksak ma’nolarga xizmat 
qilish ekanini ta’kidlaydi. Bu, Sharq tafakkuridagi botin (ichki mohiyat, ma’no) zohirdan (tashqi ko‘rinish, shakl) 
ustun turishi haqidagi tasavvufiy qarashlar bilan hamohangdir. Muallif uchun badiiy asarning asl qadriyati uning 
mazmunida, chuqur ma’nosidadir. 

Atoulloh Husayniy asarning kirish qismi (“Tamhid”)da nutq go‘zalliklarini ikki katta guruhga ajratadi va bu 
bilan shakl va ma’no munosabatiga oid o‘z nazariy asosini yaratadi: 

1.	 Zotiy go‘zalliklar. Buni muallif “dilbarlarning tabiiy husni yanglig‘dur” deya ta’riflaydi. Bu turga u ma’oniy 
(ma’nolar) va bayon (ifoda) ilmlarini kiritadi, ya’ni asarning asl, tabiiy go‘zalligi uning chuqur mazmuni va 
o‘sha mazmunning aniq, ravon ifodasidadir. 

2.	 Oriziy go‘zalliklar. Buni esa “ko‘rsatma bezaklar singaridur” deya izohlaydi va bu turga badi’ ilmini (badiiy 
san’atlar) kiritadi. Ya’ni, tajnis, tarsi’, tazod kabi badiiy san’atlar asarning asl go‘zalligiga qo‘shimcha ziynat, 
bezak vazifasini o‘taydi. 

7	  https://ganjoor.net/moulavi/fhmfh/sh52
8	 https://didarejan.com/ شرح-و-تفسیر-طلب-کردن-امت-عیسی-،-ولیعهد
9	 Сажжодий, Саййид Жаъфар. Фарҳанг-и истелоҳот ва таъбирот-и ирфони. – Теҳрон: Таҳури, 1370. – С. 70, 75, 76, 77.
10	 Атоуллоҳ Ҳусайний. Бадодойиъу-с-санойиъ. Форс тилидан А.Рустамов таржимаси. ‒ Тошкент: Ғафур Ғулом номидаги 

Адабиёт ва санъат нашриёти, 1981. – Б. 8. 

Bu tasnif orqali Husayniy ma’no va shakl o‘rtasidagi ierarxiyani aniq belgilab beradi. Ma’no (zotiy go‘zallik) 
birlamchi, asosiydir. Badiiy san’atlar esa (oriziy go‘zallik, ya’ni shakl) ikkilamchi bo‘lib, birinchisining ta’sirini 
oshirishga xizmat qilishi kerak. Demak, shakl o‘zi uchun emas, balki ma’no uchun mavjuddir. 

Atoulloh Husayniy “Lafziy go‘zalliklar” bobini boshlar ekan, badiiy ijodning eng asosiy tamoyilini quyida
gicha bayon qiladi: “...lafziy go‘zalliklarning asosi uldurkim, alfozni ma’nog‘a tobi’ qilg‘aylar...”. Bu fikrni yanada 
kuchaytirib, u ikkita katta xatodan ogohlantiradi: “Asos ul emaskim alfozg‘a husnu ziynat bermakka say’ 
qilg‘aylaru ma’nog‘a xalal yetur holdin ko‘z yumg‘aylar yoxud aksincha xolis ma’no bayon etib, husn-i ado 
tariqig‘a yo‘lamag‘aylar”. 

Bu o‘rinda Atoulloh Husayniy shakl va ma’no birligining mukammal dialektikasini ifodalamoqda. Uning 
“oltin qoidasi” - so‘z (shakl) ma’noga tobe bo‘lishi kerak. Shu bilan birga, u ikkita keskin holatni inkor etadi: 

1)	 ma’noga zarar yetkazish hisobiga so‘zga zeb berish, ya’ni shaklning ma’nodan ustun qo‘yilishi; 

2)	 shaklga, ya’ni husn-i adoga (go‘zal ijroga) e’tibor bermay, faqat xolis ma’noni bayon qilish.

Demak, Husayniy nazariyasiga ko‘ra, mukammal badiiy asar - bu yuksak ma’noning o‘ziga munosib go‘zal 
shaklda ifodalanishidir. Shakl ma’noni bo‘g‘ib qo‘ymasligi, ma’no esa shaklning badiiy jozibasidan mahrum 
bo‘lmasligi kerak.

Surat va shakl borasidagi mulohazalarni “Riyozu-d-davla”ning o‘zida ham uchratamiz. Ogahiy koinotning 
yaratilishini ta’riflab, “sipehri nilgunning ayvoni rif’atbunyoni aning binoyi san’atidin mutarrah va rub’i maskun-
ning fazoyi vus’atnishoni aning me’mori qudratidin musattahdur”11. der ekan, osmon gumbazi va yer yuzi kabi 
moddiy suratlar Allohning san’ati va qudrati (ma’no) bilan vujudga kelganiga ishora qilinadi. Muallif bu mavzuni 
yanada chuqurlashtirib, Sharq falsafasidagi asosiy tushunchalardan bo‘lgan hayulo (ilk modda, materiya) va 
suvrat (shakl, forma) atamalarini qo‘llaydi: “hayulo-u suvrat hikmati ummonidin bir name” (RD, 246a), ya’ni 
butun moddiy borliq va uning shakllari Alloh hikmati ummonidan bir tomchi, xolos. Bu o‘rinda hikmat ummoni 
botiniy ma’noni, hayulo-u suvrat esa uning zohiriy ko‘rinishini anglatadi. 

Ogahiy asarning munojot qismida o‘z ijodiy jarayoniga to‘xtalib, aynan shakl va mazmun mutanosibligi 
haqida so‘z yuritadi va bu borada o‘zining ojizligini tan olib, Allohdan madad so‘raydi. Muallif o‘z asarini ta’riflar 
ekan, uning satrlarini suvrat deb ataydi va bu surat xayoldan iborat ekanini aytadi: “...bu avroqi gulistoninsho 
tarkibining suturi suvratig‘akim, tori xayoldur, jur’at qalamin surubmen...” (RD, 246a). Bunda Ogahiy o‘z fikrlarini 
(ma’noni) qog‘ozdagi satrlar (surat) orqali ifodalayotganini, bu shakl esa xayolning nozik iplaridan to‘qilganini 
e’tirof etadi.

Shuningdek, muarrix o‘z munojotida Yaratgandan so‘zlaridagi shakliy kamchiliklarni ilohiy inoyat bilan 
yuksak ma’noga munosib holga keltirishini so‘raydi: “Har iborati noshoyistakim, suturi sahoyifg‘a mastur 
etibmen, aybin hunar ko‘rguzub, xaloyiq tahsinig‘a sazovor et va har xazfrezayi noboyistakim, har nazm rishta-
sig‘a chekibmen, e’tibor silkig‘a kirguzib, el ko‘zig‘a gavhari serobdek namudor et!” (RD, 246a) Bu o‘rinda iborati 
noshoyista (nomunosib ibora) va xazfrezayi noboyista (arzimas parcha) kabi shakliy kamchiliklarni Allohning 
lutfi bilan “hunar” va “gavhari serob” (suvli gavhar) kabi yuksak darajaga ko‘tarishini o‘tinadi. Bu muallifning 
shakl va mazmun uyg‘unligiga intilishining yorqin ifodasidir. 

XULOSA VA TAKLIFLAR
Ta’kidlanganidek, Sharq, jumladan, o‘zbek mumtoz adabiy-estetik tafakkurining markaziy muammosi, 

uning butun nazariy poydevorini tashkil etgan asosiy tamoyil - bu shakl va ma’no o‘rtasidagi dialektik muno
sabat masalasidir. G‘arb va ayrim arab olimlari orasida ajam xalqlari, jumladan turkiy tillar poetikasi (ilm al-badi’) 
arab va fors badiiy tafakkurining soyasida rivojlangan, uning nusxasi yoki oddiy tarjimasi degan qarash keng 
tarqalgan bo‘lsa-da12, bu masalaga tanqidiy yondashuv mazkur ikki buyuk adabiy an’ana o‘rtasida jiddiy tafo-
vutlar (mumayyizat مُمَيزَِّات, badiiy san’atlardagi yangiliklar, terminologik o‘zgarishlar (tasarrufat) va hatto arab 
poetikasida uchramaydigan istisnolar mavjudligini ko‘rsatadi.

O‘rta asrlarning o‘zidayoq Muhammad Umar ar-Roduyoniy, Rashididdin Vatvot, Shamsi Qays Roziy, 
Atoulloh Mahmud Husayniy kabi nazariyotchilar shakl va ma’no mutanosibligini har bir adabiy an’anada o‘ziga 
xos tarzda talqin qilganlar. 

Sharq filologiyasida shakl va ma’no masalasi balog‘at ilmi doirasida o‘rganilgan. Bu ilm so‘zni nafaqat 
to‘g‘ri (fasohat), balki o‘rinli, ta’sirchan va go‘zal (balog‘at) ifodalash qonuniyatlarini qamrab olgan. XII asrda 
yashagan xorazmlik buyuk tilshunos va nazariyotchi olim Sirojiddin Sakkokiy o‘zining “Miftohu-l-ulum” (“Ilmlar 
kaliti”) asarida balog‘at ilmini uch asosiy qismga ajratib, uning nazariy asoslarini mukammal tizimga soldi. Bu 
tizim shakl va ma’no munosabatini anglash uchun poydevor vazifasini o‘taydi. 

11	 Muhammad Rizo Ogahiy. Riyozu-d-davla (Davlat bog‘lari): O‘zR FA Abu Rayhon Beruniy nomidagi Sharqshunoslik instituti qo‘lyoz
malar fondi, 5364/II-inv. raqamli qo‘lyozma. – B. 246a. Ushbu asardan olingan keyingi parchalarda manba qavs ichida ko‘rsatiladi.

12	 Юсупов У.К. Взаимовлияние поэтики Араба и Аджама (IX-XV вв.): автореф. дис. ... д-ра филол. наук. – Душанбе, 2016. – С. 3.

Xulosa qilib aytganda, lingvopoetik yondashuv badiiy matnning har bir shakliy komponenti (ritm, sintaktik 
qurilish, so‘z qo‘llash, badiiy san’atlar) chuqur axboriy va estetik sig‘imga ega ekanligini tasdiqlaydi. Shakl va 
mazmunning o‘zaro muvofiqligi va yaxlitligi saqlangandagina muallifning badiiy-falsafiy konsepti to‘liq ro‘yobga 
chiqadi va matn yuksak estetik qimmat kasb etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

